
 

Ár 2024, þriðjudaginn 28. maí er fundur haldinn í aga- og úrskurðarnefnd KSÍ á 

skrifstofu Knattspyrnusambands Íslands í Laugardal, Reykjavík, af 

nefndarmönnunum Gunnari Guðmundssyni, Helga R. Magnússyni og Þresti 

Ríkharðssyni. 

 

Fyrir er tekið málið nr. 3/2024: 

 

Málskotsnefnd KSÍ 

gegn 

Árbæ og Baldvin Má Borgarssyni 

  

Gögn málsins liggja frammi. Er nú í nefndinni kveðinn upp svofelldur 

 

ÚRSKURÐUR: 

 

I. 

Aðilar máls: 

 

Kærandi: 

Málskotsnefnd KSÍ 

Fyrirsvarsmaður: Birgir Jónasson, formaður 

 

Kærðu: 

Árbær 

Fyrirsvarsmaður: Tindur Örvar Örvarsson, framkvæmdastjóri 

 

Baldvin Már Borgarsson 

 

II. 

 

Málsatvik: 

 

Á fundi aga- og úrskurðarnefndar KSÍ 21. maí 2024 var tekin fyrir greinargerð 

sem málskotsnefnd KSÍ sendi til nefndarinnar þann 8. maí, skv. 21. gr. í reglugerð 

KSÍ um aga- og úrskurðarmál. Fram kemur í greinargerð málskotsnefndar að 

málið varði opinber ummæli og framkomu þjálfara mfl. karla hjá Árbæ, Baldvins 

Más Borgarssonar, sem eru að mati málskotsnefndar til þess fallin að skaða ímynd 

almennings á íslenskri knattspyrnu. Nánar tiltekið er það mat 

málskotsnefndarinnar að ummæli og framkoma Baldvins sé ósæmileg og með 

þeim sé álit almennings á íþróttinni, einkum á starfi dómara innan 

knattspyrnuhreyfingarinnar, vanvirt og rýrt. Þá er því lýst að Baldvin Már hafi 

einnig sett sig milliliðalaust í samband við dómara vegna leiks Árbæjar og Fram 

frá 25. apríl sem að mati nefndarinnar vegur að persónu viðkomandi dómara og 

eykur á alvarleika máls. 

 

Ummæli sem vitnað er til í greinargerð málskotsnefndar eru eftirfarandi: 

 

„Juju Gunnar Oddur vinur minn sem ranglega rak minn mann utaf i 

bikarnum gegn Fram fyrir að lata sparka i sig, akvað lika að reka Adam 

 



Pals utaf fyrir að segja Dora Arna verðskuldað að fokking halda kjafti, 

erum við ekki með eitthvað gott atak i gangi, #gerumbetur eða eh?.“ 

„Neinei, svo er þetta enginn shocker þegar menn fara bara inn í skelina 

frekar en að takast á við mistökin, sjáum hvort hann ákveði að amk seena 

þetta wake up call sem ég bætti við áðan…“ 

 

Með færslu Baldvins á X-inu var birt skjáskot af einkaskilaboðum hans á 

facebook messenger til Gunnars Odds Hafliðasonar dómara vegna leiks Árbæjar 

og Fram í Mjólkurbikar karla sem fram fór þann 25. apríl sl. 

 

Í samræmi við grein 21.2. í reglugerð KSÍ um aga- og úrskurðarmál ber að fara 

með mál, sem málskotsnefnd vísar til nefndarinnar á grundvelli 21. greinar, eins 

og um kærumál sé að ræða. Greinargerð málskotsnefndar KSÍ var því send til 

Árbæjar og til Baldvins Más og þeim gefinn kostur á að koma sjónarmiðum sínum 

í málinu á framfæri við nefndina fyrir kl. 16:00 fimmtudaginn 16. maí 2024. 

 

Á fundi nefndarinnar 21. maí 2024 lágu ekki fyrir greinargerðir vegna málsins 

hvorki frá knattspyrnufélaginu Árbæ né frá Baldvin Má Borgarssyni, þjálfara mfl. 

karla í knattspyrnu hjá Árbæ. 

 

III.  
 

Niðurstaða:  

 

Fyrir liggur að taka þarf afstöðu til þess hvort framkoma þjálfara mfl. karla hjá 

Árbæ, Baldvin Má Borgarssyni, sem vitnað er til í greinargerð frá málskotsnefnd 

KSÍ, dags. 8. maí sl., falli undir ákvæði 21. gr. reglugerðar KSÍ um aga- og 

úrskurðarmál. Ákvæðið er svohljóðandi:  

  

„Málskotsnefnd KSÍ er heimilt að vísa til aga- og úrskurðarnefndar 

atvikum sem skaðað geta ímynd knattspyrnunnar eða þeirra sem þátt taka 

í leiknum. Slík atvik hafa þá ekki komið fram í atvikaskýrslum dómara 

og/eða eftirlitsmanns á leiknum en geta verið hvers kyns ósæmileg 

framkoma á leikstað eða á annan hátt opinberlega.“  

  

Með vísan til greinar 4.1. reglugerðar KSÍ um knattspyrnumót skulu félög, 

iðkendur, forystumenn og aðrir jafnan sýna drengskap og forðast hvaðeina sem 

rýrt gæti álit almennings á íþróttinni og koma fram af hollustu, heiðarleika og 

sönnum íþróttaanda. Þeir sem taka þátt í starfi knattspyrnuhreyfingarinnar skulu 

leitast við að gera ekkert það sem til vanvirðu má telja fyrir íþróttina. Sérhvert 

félag er ábyrgt fyrir framkomu leikmanna, forráðamanna, félagsmanna og 

stuðningsmanna sinna og allra þeirra sem hafa hlutverk á vegum þess í tengslum 

við kappleik, sbr. grein 4.2. sömu reglugerðar. Ennfremur segir í grein 5.10. laga 

KSÍ, að sérhvert aðildarfélag skal bera ábyrgð á framkomu leikmanna, 

forráðamanna, félagsmanna og stuðningsmanna sinna og allra þeirra sem hafa 

hlutverki að gegna á vegum þess vegna ámælisverðrar eða óásættanlegrar 

framkomu þessara aðila innan vébanda KSÍ, og getur sætt viðurlögum sem nánar 

er kveðið á um í lögum þessum og reglugerðum KSÍ. 

 



Að því virtu og öðrum fyrirliggjandi gögnum er það álit aga- og úrskurðarnefndar 

KSÍ að tilvitnuð opinber ummæli og myndbirting af hálfu Baldvins Más 

Borgarssonar hafi verið ósæmileg, þau hafi verið óvægin og til þess fallin að 

skaða ímynd íslenskrar knattspyrnu. Þá lítur aga- og úrskurðarnefnd á það 

alvarlegum augum að þjálfari skuli ítrekað setja sig milliliðalaust í samband við 

dómara vegna leiks Árbæjar og Fram í Mjólkurbikar karla sem fram fór þann 25. 

apríl sl. Samkvæmt þessu falla ummæli og framkoma Baldvins undir ákvæði 21. 

gr. reglugerðar KSÍ um aga- og úrskurðarmál. Í samræmi við reglugerð KSÍ um 

aga- og úrskurðarmál, grein 13.9.e), hefur brot á 21. grein í för með sér sekt að 

fjárhæð kr. 200.000,- en þó ekki lægri en kr. 50.000,- og/eða leikbann í tiltekinn 

fjölda leikja eða tímabundið.  

 

Ákvað aga- og úrskurðarnefnd KSÍ á fundi sínum 28. maí 2024 að sekta 

knattspyrnufélagið Árbæ, um kr. 75.000,- vegna framangreindra opinberra 

ummæla og framkomu Baldvins Más Borgarssonar. 

 

IV. 

 

Úrskurðarorð: 

 

Knattspyrnufélagið Árbær skal sæta sekt að upphæð kr. 75.000,- til KSÍ. 

 

 

Um áfrýjun: 

 

Samkvæmt grein 16.3 í reglugerð KSÍ um aga- og úrskurðarmál er frestur til að 

áfrýja máli til áfrýjunardómstóls KSÍ 3 dagar frá því að úrskurður aga- og 

úrskurðarnefndar er kveðinn upp og skulu almennir frídagar ekki taldir með. 

 

 

 

Gunnar Guðmundsson [sign]  

  

  

  

Helgi R. Magnússon  [sign]     Þröstur Ríkharðsson [sign]  

 


